
				Gwirwyd y dudalen hon
"Oes. Ni allwn roi'n dwylo arno yn y dydd, pan fo'r dyrfa o gwmpas. Felly rhaid cael rhywun i'n harwain ato yn yr hwyr neu'r nos, pan fo'r bobl wedi gwasgaru i'w pebyll. A chred Annas ei fod wedi llwyddo i wneud hynny. 

"Campus, campus," meddai Esras, gan rwbio'i ddwylo ynghyd. 

Gwnaeth Isaac sŵn edmygol yn ei wddf. 

Ni ddywedodd Joseff ddim, ond teimlai'n annifyr ai'r bwriad oedd cymell un o ddilynwyr y Nasaread i'w fradychu? "Y mae ganddo," aeth Caiaffas ymlaen, "ddeuddeg o ddisgyblion sy'n ei ddilyn i bobman. Galileaid yw un ar ddeg ohonynt." Edrychodd ar Esras wrth ychwanegu, "Y mae un o Gapernaum." 

"Oes, mi wn, f'Arglwydd," meddai Esras. "Dyn o'r enw Mathew. Bu'n bublican acw, wrth Borth y Gogledd." 

"Y deuddegfed sy'n ddiddorol i ni," sylwodd Caiaffas. "Un o'r De yma yw ef, o Gerioth. Gŵr ifanc penboeth a fu unwaith yn aelod gwyllt o Blaid Ryddid. Ond fe adawodd y Blaid ryw dair blynedd yn ôl a chrwydro i'r Gogledd i ymuno â'r Nasaread. Ef yw Trysorydd y rabbi hwn yn awr. Er mai prin y mae angen Trysorydd ar y Galilead a'i griw!" 

Chwarddodd Esras ac Isaac yn daeog. 

"Y mae Annas," meddai Caiaffas, "yn adnabod ei deulu, a gyrrodd negesydd at ei dad i ddweud yr hoffem weld ei fab. Disgwyliaf ef yma'n awr."

"A ydych chwi'n meddwl y daw, f'Arglwydd?" gofynnodd Joseff. 

"Daw. Cawsom neges oddi wrth ei dad y bore 'ma." Ar y gair dyma guro gwylaidd ar y drws. 

"I mewn!" gwaeddodd Caiaffas. 

Un o wylwyr y Deml a oedd yno. Moesymgrymodd. "Ie?" 

"Mae yma ddyn o'r enw Jwdas i'ch gweld, f'Arglwydd." "Rwy'n ei ddisgwyl," meddai'r Archoffeiriad, gan nodio'n swta. 

Wedi i'r drws gau, rhwbiodd Esras ei ddwylo ynghyd eto, a daeth sŵn boddhaus o wddf Isaac. 

"Welais i mo f'Arglwydd Annas yn methu erioed," meddai Esras. 

"Erioed," cytunodd Isaac, gan ysgwyd ei ben mewn edmygedd a dal i gynhyrchu'r sŵn yn ei wddf.

